BLOQUE 1 (PAU): España, Europa e a globalización

A) España na Unión Europea.
España non entrou na Unión Europea ata 1986, pese ás repetidas peticións do réxime franquista, debido a que a democracia era requisito indispensable para formar parte dela. Só despois da morte de Franco se tiveron en conta as demandas de integración de España no organismo internacional (que daquela se chamaba CEE, Comunidade Económica Europea), mais as negociacións para adhesión foron difíciles, destacando especialmente dous obstáculos: España ofertaba produtos agrícolas e pesqueiros que supoñían unha competencia para outros países comunitarios; e Europa esixía a adhesión de España á OTAN. Porén, tras longas negociacións e a posta en marcha dun importante programa de reformas económicas (Pactos da Moncloa, 1977), asinouse o Tratado de Adhesión ás Comunidades Europeas, que entrou en vigor o 1 de xaneiro de 1986.
Esta integración na CEE trouxo importantes consecuencias, que podemos clasificar en catro ámbitos:
a) Político: España reforzou o seu sistema democrático e o estado de dereito, rematou a súa marxinación en Europa e aumentou a súa visibilidade internacional. Pola súa banda, Europa conseguiu, entre outras vantaxes, favorecer as súas relacións con América Latina.
b) Económico: Rematou coa etapa española de illamento e permitiulle acceder a un amplo mercado único; obrigou a España a modernizar e facer máis competitivos os seus sectores económicos; e recibiu cuantiosas axudas económicas europeas. Pola súa banda, Europa aumentou a súa poboación e produción agraria e ampliou a súa capacidade pesqueira, mais tamén tivo que asumir os problemas de competitividade dalgúns sectores industriais españois e incrementou os desequilibrios territoriais ao introducir un socio cun PIB per capita moi inferior á media comunitaria.
c) Social: Colaborou na modernización social de España e creación dun Estado do benestar, cun notable aumento das prestacións sociais e a universalización da sanidade e da educación.


d) Cultural: Favoreceu os intercambios culturais e científicos e a mobilidade das persoas para viaxar, facer turismo e estudar.
A situación xeoestratéxica de España, nunha encrucillada de mares e continentes, favorece o seu papel de mediación entre a Unión Europea e os ámbitos atlántico e mediterráneo. A súa superficie e poboación colocan a España como o segundo Estado comunitario máis extenso e o cuarto máis poboado, o cal repercute no número de deputados que ten no Parlamento Europeo e nos seus votos no Consello da Unión Europea (aumentados tras o Brexit).
No tocante á posición de España na Unión Europea, debemos distinguir entre a posición política e a socioeconómica.
A.1. A POSICIÓN POLÍTICA.
España tratou de situarse no grupo de países máis influentes en Europa, xa desde a súa entrada na CEE (Comunidade Económica Europea). O instrumento para conseguilo foi a celebración de cumios bilaterais anuais con Alemaña, Francia, Italia e Polonia. Porén, a crise de 2008 minguou o prestixio internacional español e a súa influencia en Europa, polo que o seu reto será recuperar ambo. Trata de compensalo coa ocupación de altos cargos europeos por parte de personalidades españolas.
A nivel internacional, intenta orientar as relacións europeas cara a cuestións que favorezan a España, como a sinatura de acordos pesqueiros con países norteafricanos.
A.2. A POSICIÓN SOCIOECONÓMICA.
A posición económica de España é intermedia respecto dos outros países da Unión Europea, pois o PIB español ocupa o cuarto lugar. Porén, a produtividade e competitividade de España son inferiores aos países máis avanzados debido á súa especialización en sectores de baixa cualificación ou especulativos; ao seu atraso en I+D+i e tecnoloxía; e mais ao seu alto nivel de economía somerxida e ter un nivel de formación máis baixo. Por outra banda, os produtos industriais españois de tecnoloxía media e baixa sofren a competencia dos prezos máis baratos dos países de Europa do leste, que están, ademais, máis próximos ao centro da Unión Europea. No terreo social, as migracións e o turismo potenciaron a presenza española en Europa, mais a taxa de paro segue a ser moi alta e reduciuse en benestar social.



As medidas que se deben implementar para superar estes déficits son: aumento do gasto en I+D+i; un crecemento sustentable máis verde e competitivo; e un crecemento integrador con alto nivel de emprego e de cohesión, mediante a redución do abandono escolar e o aumento dos estudos superiores e tamén mediante a loita contra a pobreza e a exclusión social.
B) España no mundo.
No contexto mundial, España ocupa o posto 52 de países pola súa superficie e o 30 pola súa poboación (datos do 2022); forma parte do grupo de países de alto desenvolvemento, e constitúe unha potencia intermedia.
Politicamente, neste contexto internacional, ten debilidade en canto ao poder duro (pois ten reducida capacidade militar). Pertence á OTAN, á que achega medios e capacidades, e como membro dela realiza tarefas de misións de paz e axuda humanitaria e xestión de crises. Tamén loita contra retos como globais, como o terrorismo, a proliferación nuclear e os ciberataques.
A presenza española é maior en canto ao poder brando grazas a diversos factores: a calidade das súas institucións; a pertenza a numerosas institucións e organismos internacionais (ONU, OTAN, OCDE, UEO, OSCE, Foro Global contra o Terrorismo,...), así como 180 embaixadas e consulados no estranxeiro; a participación en diversos acordos internacionais relacionados co desarmamento, prohibición de armas químicas e biolóxicas,... ; doazón de axuda oficial ao desenvolvemento (o obxectivo era o 0,7%, mais no 2022 era do 0,2); colaboración con ONG’s internacionais (Mans Unidas, Médicos Sen Fronteiras,...); elevadas cifras de turistas estranxeiros e inmigrantes; e a presenza da cultura española no exterior.
No que respecta ao peso económico de España, o seu PIB ocupaba en 2021 a 16ª posición e a súa integración na economía mundial é apreciable no alto grao de liberación económica, a presenza de empresas multinacionais españolas no exterior (Inditex, Telefónica,...), o incremento do comercio exterior e o crecemento das relacións financeiras internacionais.
Na actualidade, ademais da diplomacia pública con outros gobernos para favorecer a colaboración, a paz e a seguridade, foméntanse tamén: a diplomacia económica, para defender os intereses económicos e a imaxe de España no exterior; a diplomacia cultural para promover as relacións culturais internacionais, difundir a riqueza patrimonial e cultural do país e favorecer a inserción internacional dos creadores e industrias culturais de España; a diplomacia dixital, usando as TIC e as redes sociais para mellorar a política exterior e os servizos que se prestan á cidadanía; e os centros de pensamento (Think Tanks) para difundir as ideas españolas nos debates internacionais. A situación xeoestratéxica da Península orientou as liñas xeopoliticas ou relacións prioritarias de España cara a Europa (en particular na Unión Europea e a través da política exterior da UE), ao Mediterráneo, ao norte de África (por proximidade xeográfica e vinculación histórica. Os obxectivos son asegurar a estabilidade e a prosperidade na zona) e ao Atlántico (especialmente as relacións Iberoamericanas por lazos históricos. Os obxectivos son aproveitar as oportunidades económicas que ofrece o área e procúranse participando nos Cumios Iberoamericanos e colaborando no estreitamento das súas relacións coa UE.)
Ademais, España trata de ampliar as súas relacións cara a outros espazos do planeta:
Os países emerxentes, sobre toda China e India, convertéronse en destinos prioritarios polo seu potencial de crecemento e os seus ambiciosos proxectos en infraestruturas e outros sectores. Tamén EEUU en cuestións politicas e de seguridade.
Outras áreas de interese son Próximo Oriente (decisiva na estabilidade política e económica mundial, coa importancia do conflicto árabe-israelí); Asia e o Pacífico (cun enorme peso demográfico e un crecente poder militar e económico, onde España ten escasa presenza); e África subsahariana (España comprometeuse a promover a paz e a seguridade, o desenvolvemento sostible, o fortalecemerito institucional e a mobilidade ordenada e segura)
A posición mundial de España mídese utilizando diversos índices, e para mellorala creouse a Marca España. Estes indicadores, o Índice de Desenvolvemento Humano (IDH), o Índice de Globalización KOF, o Índice Elcano de Presenza Global (IEPG) e o CountryRep (do Instittuto de Reputación) sitúan a España no países de alto desenvolvemento, aínda que por detrás das grandes potencias mundiais e con tendencia a perder posicións.
As maiores fortalezas de España encóntranse na calidade institucional; a participación en organismos e acordo internacionais; os fluxos de persoas a través do turismo e inmigración; o incremento da presenza deportiva; e unha boa reputación no tocante a lugares de lecer e entretemento e de xente amable e simpática.
As súas maiores debilidades están relacionadas coa súa reducida capacidade militar; a baixa proxección en tecnoloxía, ciencia e educación; descenso de axuda ao desenvolvemento; dependencia enerxética e insuficiente exportación de bens tecnolóxicos; e unha modesta reputación en canto á calidade dos seus produtos e servizos. 










C) Galicia no contexto mundial e europeo:

O territorio de Galicia representa o 0,17% da UE-27 e ocupa unha posición periférica dentro da Unión Europea. Forma parte do Arco Atlántico, que inclúe as rexións bañadas ou próximas ao océano Atlántico en países como Irlanda, Francia, España e Portugal.

Este é un espazo caracterizado por unha integración territorial limitada, onde se observan zonas con industrias tradicionais en decadencia, unha concentración da poboación da actividade económica na franxa costeira, e un predominio de cidades medianas.

Co obxectivo de abordar estes retos:

• Galicia é membro do Comité Europeo das Rexións, onde ten a oportunidade de facer valer a súa voz en relación coas leis europeas que afectan o territorio galego e con iniciativas de interese para a comunidade.

• Participa no programa de cooperación territorial transnacional europea POCTEP España-Portugal, cuxa meta é promover un desenvolvemento territorial cohesionado, sostible e equilibrado nesta área.

• Ademais, apoia a creación dunha Macrorrexión Atlántica, o que permitirá defender con máis forza os intereses galegos fronte á Unión Europea.

1. GALICIA NA POLÍTICA DE COHESIÓN EUROPEA

Galicia formaba parte do grupo das rexións europeas máis atrasadas, cun PIB per cápita moi por debaixo do 75% da media comunitaria.

A súa integración na Unión Europea trouxo tanto aspectos positivos como negativos.

No ámbito económico, a aplicación da PAC e da PPC limitou a produción de leite e pesca mediante cotas, ao tempo que se enfrontaba á competencia dos produtores europeos. Algunhas industrias tiveron que pasar por procesos de reconversión debido ao seu menor nivel de innovación e tecnoloxía en comparación cos socios europeos máis avanzados. Ademais, o sector terciario estaba menos desenvolvido en Galicia. No ámbito social, cun estado de benestar non  equiparable ao europeo.

• Como contrapartida, Galicia beneficiouse de importantes fondos europeos destinados a promover a converxencia socioeconómica coas rexións máis desenvolvidas de Europa.

Grazas a estas axudas, xunto co seu propio crecemento económico, a diminución da poboación e a adhesión á UE de países con PIB per cápita moito máis baixo desde 2004, o PIB per cápita galego foi achegándose á media comunitaria, superando o 75% desde 2007.

Así, para o período 2021-2027, Galicia está incluída no grupo de rexións en transición. Recibirá 3.150 millóns de euros a través dos fondos FEDER e FSE+, sendo a segunda comunidade máis beneficiada despois de Andalucía. Tamén recibirá 111 millóns do FTX, destinados á provincia da Coruña para investimentos e axudas ás zonas afectadas polo peche das centrais térmicas das Pontes e Meirama.

2. Os retos de futuro 

Os retos de futuro de Galicia na UE, que serán os ámbitos prioritarios de actuación cos fondos europeos para o período 2021-2027, son:

• Predominan as pemes e a taxa de creación de empresas é baixa por falta de cultura emprendedora.
• A taxa de paro supera a europea e o desemprego xuvenil alcanza cotas elevadas.
• A I+D+i. Encóntrase moi afastada das rexións máis avanzadas da UE e resulta un elemento esencial para favorecer a competitividade e a diversificación económica e a creación e mantemento do emprego.
• A cualificación da poboación. Ainda que a porcentaxe de mozos con estudos universitarios supera a media europea, cómpre traballar para seguir reducindo o abandono escolar, que se encontra na media da UE.
• A pobreza. Aínda que o risco de pobreza, despois das transferencias para paliala, é practicamente igual á media da UE, empeorou no periodo 2014-2018 e a súa redución é imprescindible para garantir o benestar social e reducir as desigualdades.
• A sostibilidade. Galicia supera a media da UE en emisión de GEl e padece diversos problemas ambientais. Polo tanto, é necesario seguir avanzando na descarbonización da economía galega, na redución dos riscos ambientais e na promoción da economía circular.












D) Organización territorial de España

1.. EVOLUCIÓN HISTÓRICA DA ORDENACIÓN TERRITORIAL  (está ben que teñades unha noción da evolución histórica para poder enriquecer os comentarios, pero o importante e que teñades clara a actual ordenación territorial)

O territorio peninsular estivo habitado por pobos indíxenas ata a conquista romana, que estableceu unha administración provincial. Os visigodos crearon un estado unificado tras a caída de Roma, mantendo as provincias pero introducindo o *territorium* ou condado como unidade básica.

Na Idade Media, a invasión musulmá levou á formación de Al-Andalus, dividido en provincias (*coras*), mentres que os reinos cristiáns emerxeron no norte, adoptando as súas propias divisións administrativas. No século XIII, quedaron establecidos cinco reinos cristiáns e o reino musulmán de Granada.

Na Idade Moderna, os Reis Católicos unificaron os territorios peninsulares, agás Portugal, mediante unha unión dinástica. Cada reino mantivo a súa propia administración, e Castela incorporou territorios como Canarias e Melilla. Cos Austrias, Portugal foi anexado temporalmente á Monarquía Hispánica, pero a diversidade territorial seguiu prevalecendo.

No século XVIII, os Borbóns tentaron uniformizar o Estado coa centralización e implantación dos Decretos de Nova Planta, que suprimiron a organización administrativa da Coroa de Aragón.

Na Idade Contemporánea, en 1833, Javier de Burgos reorganizou o territorio en 49 provincias para facilitar o centralismo. As peculiaridades institucionais foron suprimidas en Navarra e o País Vasco, aínda que o sentimento rexional persistiu. Durante a Segunda República, Cataluña, o País Vasco e Galicia buscaron autonomía, pero o franquismo aboliu os estatutos rexionais e impuxo unha centralización estrita. A descentralización volveu tras a morte de Franco e a restauración da democracia.









2. ORDENACIÓN TERRITORIAL ACTUAL

2.1 As divisións territoriais
A organización político-administrativa actual de España corresponde a un Estado descentralizado, no que a toma de decisións está repartida entre diferentes divisións territoriais con capacidade de autogoberno en asuntos da súa competencia: municipios, provincias e comunidades autónomas (vocabulario de estudo).
Mentres que os municipios e provincias xa existían antes da morte de Franco, as comunidades autónomas foron creadas mediante un complexo proceso posterior.

2.2.1 A creación do Estado autonómico
O Estado autonómico naceu coa Constitución de 1978, que establece a unidade indisoluble da nación española, ao tempo que recoñece o dereito á autonomía das súas nacionalidades e rexións, garantindo a solidariedade entre todas.
A Constitución non trazou un mapa específico de comunidades autónomas, senón que definiu as condicións e os procedementos para a súa creación:

- As condicións permitían a formación de comunidades autónomas a provincias limítrofes con características históricas, culturais ou económicas comúns, a territorios insulares e a provincias con entidade rexional histórica.
 
- Os procedementos para acceder á autonomía foron dous:
A vía rápida (artigo 151) permitía adquirir rapidamente un alto grao de competencias. Cataluña, País Vasco, Galicia e Andalucía seguiron este camiño, mentres que Navarra optou polo "Amelloramento do Foro", ampliando as súas competencias únicas.

A vía lenta (artigo 143) outorgaba só certas competencias iniciais, ampliables progresivamente despois de cinco anos. Este foi o camiño seguido polo resto das comunidades autónomas.

Ceuta e Melilla foron declarados municipios autónomos, sen capacidade lexislativa (artigo 144b).









2.3.2 A estrutura do Estado autonómico

a) Cada comunidade autónoma está rexida polo seu propio Estatuto de Autonomía, aprobado polas Cortes. Este estatuto define a denominación, delimitación territorial, símbolos, organización e competencias da comunidade.

b) As competencias autonómicas abranguen diversas áreas como:

- Políticas: organización das súas institucións de autogoberno.
- Económicas: agricultura, gandería, pesca, artesanía, etc.
- Infraestruturas e transportes: estradas, portos, aeroportos.
- Ordenación do territorio: urbanismo, medio ambiente, vivenda.
- Sociais e sanitarias: sanidade, asistencia social.
- Culturais, deportivas e de ocio: museos, lingua propia, turismo, etc.

c) As institucións das comunidades autónomas inclúen:

- A Asemblea Lexislativa ou Parlamento autonómico, que elabora as leis nas competencias autonómicas, aproba o orzamento e controla o goberno rexional.
- O presidente ou presidenta, que representa a comunidade e dirixe o goberno autonómico.
- O Consello de Goberno, composto polo presidente e os conselleiros responsables das diferentes áreas, equivalentes aos ministerios nacionais.

As comunidades autónomas tamén contan con:
- Un Tribunal Superior de Xustiza, como a instancia xudicial máis alta.
- Unha Delegación do Goberno, que representa a Administración xeral do Estado.

d) O financiamento das comunidades autónomas segue dous modelos:

- Réxime foral (Navarra e País Vasco): estes territorios recadan os seus propios impostos e negocian co Estado as achegas financeiras.
- Réxime común: baséase en impostos propios e cedidos polo Estado (IRPF, IVE, impostos especiais) e fondos que garanten o financiamento de servizos públicos e as competencias transferidas. As comunidades que precisan apoio adicional reciben os Fondos de Converxencia Autonómica.

Canarias ten un réxime económico e fiscal especial, e Ceuta e Melilla aplican o IPSI en lugar do IVE.



E) DESEQUILIBRIOS TERRITORIAIS

1. AS CAUSAS E OS INDICADORES DOS DESEQUILIBRIOS

En España existen importantes desequilibrios económicos, demográficos e sociais entre as comunidades autónomas, así como dentro delas, especialmente entre as zonas urbanas e rurais, e entre o litoral e o interior.

a) As causas dos desequilibrios son:

- A variabilidade nas condicións naturais e na distribución dos recursos dispoñibles.
- A localización histórica das actividades máis dinámicas, que provoca desigualdades no crecemento demográfico, na densidade de poboación, e nas infraestruturas, equipamentos e servizos, influíndo directamente no benestar social.
- As accións humanas e decisións políticas, que en épocas recentes acentuaron estes desequilibrios.

b) Os indicadores para medir os desequilibrios son diversos e están dispoñibles en fontes como o Atlas Nacional de España, o Instituto Nacional de Estatística, ou os organismos estatísticos das distintas comunidades autónomas.

- Os desequilibrios económicos mídense principalmente polo crecemento do PIB e o PIB per cápita. Actualmente, tamén se inclúen indicadores relacionados coa innovación e a tecnoloxía, como o gasto en I+D, o número de empresas innovadoras e de alta tecnoloxía, e o acceso e uso das TIC.
- Os desequilibrios demográficos mídense polo crecemento e a densidade de poboación, os cales dependen do crecemento natural e dos fluxos migratorios.
- Os desequilibrios sociais mídense tradicionalmente pola renda dispoñible bruta dos fogares. Nos últimos anos, o concepto de benestar social cobra maior importancia, englobando a satisfacción coa saúde, educación, infraestruturas, vivenda, seguridade e contorno, así como a taxa de risco de pobreza ou exclusión social, que afecta de forma máis intensa ás áreas máis deprimidas.








2.1 As rexións e os eixes dinámicos

a) As rexións máis dinámicas son aquelas que ao longo do tempo concentraron as actividades económicas máis destacadas. Entre mediados do século XIX e 1975, o desenvolvemento económico estivo marcado pola localización da industria. Na década de 1960, moitas áreas experimentaron unha forte industrialización debido tanto ao desenvolvemento espontáneo como ás políticas de polos de crecemento impulsadas polo franquismo. Este foi o caso do nordeste peninsular, o litoral mediterráneo, o País Vasco, así como, en menor medida, do noroeste galego e o triángulo industrial andaluz. Madrid tamén xogou un papel clave como capital e centro financeiro, e as áreas turísticas do litoral mediterráneo e das illas tamén gañaron importancia.

Desde 1975-1985, a industria perdeu peso como principal motor económico debido á crise e á reestruturación dos sectores tradicionais, así como á tendencia á descentralización da produción. Este espazo foi ocupado pola innovación, a tecnoloxía, os servizos avanzados, o turismo e unha industria diversificada de alta tecnoloxía, especialmente concentrada en Madrid e no eixe formado polo País Vasco, o val do Ebro e o litoral mediterráneo.

Estas rexións incrementaron o PIB e o PIB per cápita por riba ou preto da media española, atraerón inmigración tanto de zonas desfavorecidas de España ata 1975 como do estranxeiro desde 1990. Contan coas mellores infraestruturas, equipamentos e servizos, xerando un maior benestar, reflectido na renda dispoñible bruta dos fogares.

b) Novos eixes dinámicos xurdiron desde 1985 como resultado da difusión de actividades dende as rexións máis desenvolvidas cara a zonas menos congestionadas, buscando prezos do solo máis baixos ou beneficios ao investimento en áreas desfavorecidas. Exemplos disto inclúen o eixe Madrid-Guadalaxara-Toledo, o corredor Valladolid-Palencia-Burgos no eixe do Ebro cara ao Douro, o eixe do País Vasco a Cantabria, e o eixe mediterráneo cara ao sur, ao longo do litoral de Murcia e Andalucía oriental.

2.2 As rexións e eixes menos dinámicos

a) As rexións menos dinámicas son aquelas onde predominan actividades económicas menos competitivas, como a agricultura, a pesca, ou industrias tradicionais pouco innovadoras. Estas rexións, localizadas no interior peninsular, medraron en PIB e PIB per cápita por debaixo da media española. Foron tradicionalmente rexións de emigración, o que provocou un baixo crecemento demográfico e baixa densidade de poboación, sendo pouco atractivas para a recente inmigración estranxeira. Como consecuencia, contan con menores dotacións de infraestruturas, equipamentos e servizos, o que afecta negativamente o benestar da poboación, reflectido na renda dispoñible bruta dos fogares.

b) As rexións con industrialización antiga ou inducida perderon o seu dinamismo a raíz da crise de 1975, que levou ao declive dos seus sectores industriais tradicionais. Os esforzos de reindustrialización e modernización tiveron pouco impacto nestas áreas, como o eixe Cantábrico (Asturias e Cantabria), o eixo atlántico de Galicia, e o triángulo industrial andaluz. Os seus indicadores económicos, demográficos e sociais pasaron de estar á par ou por riba da media española a situarse por debaixo.

c) As illas Canarias sempre estiveron moi condicionadas pola súa situación insular ultraperiférica e polos seus problemas específicos, como a escaseza de recursos hídricos e enerxéticos, así como pola súa excesiva dependencia do turismo.

2.3 Os desequilibrios intrarrexionais

En todas as rexións existen desigualdades económicas, demográficas e sociais entre as zonas rurais e urbanas, así como entre as áreas costeiras e as do interior.

- As zonas rurais, en contraste coas urbanas, están principalmente enfocadas a actividades agrarias pouco competitivas, cunha escasa diversificación produtiva e limitadas oportunidades de emprego. Ademais, presentan notables deficiencias en infraestruturas, servizos e accesibilidade, o que dificulta cubrir as expectativas dos seus habitantes. Isto provocou despoboamento non só nas pequenas aldeas, senón tamén en moitos centros comarcais.

- As áreas costeiras, a diferenza das do interior, concentran actividades económicas máis dinámicas, como a agricultura intensiva (caso da horta mediterránea), o turismo e o comercio marítimo. Consecuentemente, nestas áreas tamén se concentra a maior parte da poboación, os principais centros urbanos e as mellores infraestruturas sociais.













F) POLÍTICA DE COHESIÓN E DESENVOLVEMENTO REXIONAL

1. Bases da política rexional
A política rexional española comezou na década de 1960 cos Plans de Desenvolvemento, pero non tiveron éxito debido á centralización. A partir de 1986, co Estado das autonomías e a integración na Unión Europea, a política rexional tomou un novo rumbo, orientada pola solidariedade interterritorial, a descentralización e o ingreso na UE.

2. Política rexional e de cohesión da UE (2021-2027)
Desde 1986, España está integrada na política rexional europea, recibindo fondos comunitarios. Esta política busca corrixir os desequilibrios rexionais e apoiar o crecemento económico, tanto nas rexións máis avanzadas como nas menos desenvolvidas. No período 2021-2027, os obxectivos inclúen:

- Investir no crecemento e o emprego (FEDER, l, FSE+, Fondo Social Europeo Plus).
- Apoiar territorios afectados pola transición a unha economía neutra en carbono (Fondo de Transición Xusta).
- Fomentar a cooperación territorial en sectores clave como a economía circular e a ciberseguridade. FEDER

Esto diríxese a través de catro  fondos: 

- O FEDER (Fondo Europeo de Desenvolvemento Rexional) ten como obxectivo fortalecer a cohesión económica, social e territorial da Unión Europea. No período 2021-2027, os seus investimentos céntranse en dous obxectivos principais: 1) fomentar unha Europa máis intelixente, e 2) promover unha Europa máis ecolóxica e libre de carbono.
Ademais, o FEDER financia proxectos de Cooperación Territorial Europea, o desenvolvemento urbano sostible, así como achegas específicas para as rexións ultraperiféricas e os municipios con baixa densidade de poboación.

-  O FSE+ (Fondo Social Europeo Plus) fusiona o antigo Fondo Social Europeo con outros programas dirixidos a investir nas persoas. Este fondo estrutúrase en tres áreas principais:
1.  Asistencia ás persoas máis desfavorecidas, centrada na loita contra a pobreza e a exclusión social
2. Fomento do emprego, especialmente para a xente nova e os parados de longa duración, mediante a mellora do sistema educativo, a formación laboral, a reciclaxe profesional e a igualdade de oportunidades.
3. Mellora da saúde, enfocada na prevención de enfermidades, o acceso equitativo aos servizos sanitarios e o fortalecemento da asistencia sanitaria.


- O Fondo de Transición Xusta (FTX) é unha nova ferramenta da política rexional destinada a apoiar aqueles territorios que se enfrontan a graves retos socioeconómicos derivados da transición cara á neutralidade climática.

-  O Fondo de Cohesión está dispoñible para os Estados membros cuxo PIB per cápita é inferior ao 90% da media da UE. Este fondo busca reducir as disparidades socioeconómicas e fomentar o desenvolvemento sostible, financiando principalmente redes transeuropeas de transporte e infraestruturas ambientais. Desde 2014, España xa non recibe financiamento deste fondo.

Para o período 2021-2027, España recibirá un total de 36.256 millóns de euros destes fondos, situándose como o terceiro país máis beneficiado, detrás de Polonia e Italia.

3. Categorías de rexións europeas receptoras de fondos
- Rexións menos desenvolvidas: PIB per cápita inferior ao 75% da media da UE (Extremadura, Andalucía, Castela-A Mancha).
- Rexións en transición: PIB per cápita entre o 75% e o 100% da media (Galicia, Asturias, Canarias).
- Rexións máis desenvolvidas: PIB per cápita superior ao 100% da media (Madrid, País Vasco, Cataluña).

4. Repercusións da política rexional europea en España
-  Cesión de soberanía: España cede parte do control das súas políticas rexionais á UE.
-  Axudas: Contribuíron á converxencia económica con Europa, aínda que con ritmos desiguais.
-  Desequilibrios interrexionais: As axudas rexionais reduciron as diferenzas entre rexións, pero a converxencia foi máis rápida nas rexións que partían dunha situación máis favorable.

5. A POLÍTICA REXIONAL E DE COHESIÓN TERRITORIAL DO ESTADO

A Constitución española atribúe ao Estado a responsabilidade de promover o equilibrio territorial. Para acadar este obxectivo, o Estado desenvolve unha política rexional en liña coas directrices da Unión Europea.

Os principais instrumentos da política de cohesión territorial son os incentivos rexionais, os fondos para a converxencia rexional e a política redistributiva do Estado.







· Incentivos rexionais: son axudas a fondo perdido concedidas polo Estado a unha porcentaxe do investimento empresarial en zonas menos favorecidas ou en declive, como as afectadas polo despoboamento ou a transición xusta. O obxectivo é promover o emprego e consolidar o tecido produtivo.
As zonas onde se aplican os incentivos agrúpanse en tres categorías, con diferente intensidade de axuda. As rexións ultraperiféricas (como Canarias) e as que teñen un PIB per cápita inferior ao 75% da media da UE reciben as maiores porcentaxes de axuda.
As axudas destínanse a investimentos en sectores e proxectos específicos, como a creación, ampliación ou modernización de establecementos, sempre cumprindo a normativa europea sobre competencia.

· Fondos para a converxencia rexional do Estado:.

- Fondo de Compensación Interterritorial (FCI): previsto pola Constitución no artigo 158.2. Inicialmente beneficiaba a todas as rexións, pero desde a reforma de 1990 só se outorga ás CCAA cunha renda per cápita inferior á media nacional. Dende 2001, dividiuse en dous: o Fondo de Compensación eo Fondo Complementario. Os cartos saen dos  Orzamentos Xerais do Estado .
- Fondos de Converxencia Autonómicos: diríxense a reducir as diferenzas de financiamento entre rexións e equilibrar o seu desenvolvemento. Comprenden o Fondo de Competitividade, para rexións cunha renda per cápita inferior á media, e o Fondo de Cooperación, para rexións cunha renda per cápita inferior ao 90% da media e cunha dinámica demográfica negativa.

· Política redistributiva do Estado: o Estado contribúe a reducir os desequilibrios interterritoriais mediante o sistema impositivo e o gasto social, destinados a soster o Estado do benestar.

- IRPF: o imposto sobre a renda das persoas físicas ten un carácter progresivo, de modo que as persoas con maior nivel de renda contribúen máis. Así, as comunidades autónomas con máis residentes de renda alta achegan unha maior proporción ao sostemento do Estado do benestar.

-  Gasto social: os pagamentos de pensións e prestacións por desemprego benefician especialmente as comunidades menos dinámicas, que adoitan ser as máis envellecidas e con maiores taxas de paro. Ademais, os servizos públicos en sanidade, educación e servizos sociais, que garantizan niveis de benestar equivalentes en todo o Estado, tamén favorecen a estas comunidades menos dinámicas.





G) CONCEPTO DE GLOBALIZACIÓN
A globalización é un proceso económico, social, político, tecnolóxico e cultural que se dá a nivel mundial, caracterizado pola integración progresiva e a interacción entre os países, as persoas e as institucións. Este fenómeno ten as súas raíces históricas na era dos descubrimentos (séculos XV e XVII), pero comezou a tomar a súa forma moderna despois da Segunda Guerra Mundial (1945) e intensificouse tras o final da Guerra Fría a finais do século XX. Actualmente, o desenvolvemento das tecnoloxías de información e comunicación (TIC), como Internet, é un dos principais motores deste proceso.

Tipos de globalización

1. Globalización económica: É o aspecto máis avanzado e visible da globalización. Caracterízase pola integración das economías nacionais e o libre fluxo de capitais, mercadorías e servizos entre países. Isto inclúe a eliminación de barreiras comerciais e a sinatura de tratados de libre comercio. As multinacionais aproveitan esta integración para trasladar a súa produción a países onde os custos sexan máis baixos. Tamén gañan importancia a economía dixital, o comercio electrónico e os novos modelos laborais, como os “nómadas dixitais”.

2. Globalización política: Refírese á implementación de normas e estándares políticos de carácter mundial, co obxectivo de coordinar accións a nivel global. Institucións como a ONU, a OMS ou a Corte Penal Internacional xogan un papel clave, abordando cuestións como o cambio climático, os dereitos humanos ou a seguridade internacional. Este tipo de globalización promove unha maior cooperación entre gobernos e organismos internacionais.

3.  Globalización cultural: Implica o intercambio de valores, costumes e tradicións entre culturas de diferentes países, o que leva a unha homoxeneización cultural. A través de medios como o turismo, o consumo de produtos culturais globais (cinema, música, moda) e o acceso a bens e servizos de todo o mundo, as culturas interaccionan, mestúranse e xorden formas culturais híbridas. 

4.  Globalización tecnolóxica: Fomenta a difusión global de tecnoloxías, como internet e redes sociais, que permiten a interconexión de persoas e mercados a nivel mundial. A innovación en áreas como a comunicación 5G, o blockchain e a intelixencia artificial facilita o acceso universal a tecnoloxías avanzadas e impulsa a cooperación a nivel mundial.





5.  Globalización social: Relacionada coa interconexión entre persoas de distintas partes do mundo, facilita o intercambio de ideas e información. Tamén promove a mobilidade laboral e educativa, o traballo remoto e a educación virtual, transcendendo fronteiras. A globalización social axuda a universalizar dereitos e facilita a presión social e política a nivel global, como no caso de violacións de dereitos humanos.

- Causas da globalización

1. Nova xeopolítica mundial do século XX: Despois da Segunda Guerra Mundial, Estados Unidos emerxeu como potencia mundial, impulsando o libre comercio. A creación da Unión Europea e a caída do Muro de Berlín aceleraron o proceso, permitindo unha maior integración entre economías e mercados.
   
2. Crecemento do comercio internacional: A eliminación progresiva de barreiras comerciais facilitou o intercambio de produtos e servizos entre países, facendo que as economías nacionais dependan máis das relacións internacionais.

3. Revolución informática: O desenvolvemento das TIC, como internet, permitiu conectar mercados e persoas a unha velocidade sen precedentes, facilitando operacións comerciais e intercambios culturais en tempo real.

4. Melloras no transporte: Os avances en aviación, transporte terrestre e marítimo diminuíron os custos e o tempo de desprazamento de persoas e mercadorías, facilitando o fluxo de produtos a nivel mundial.

- Consecuencias da globalización

1. Mellora da calidade de vida: O acceso a unha maior variedade de bens e servizos mellorou a calidade de vida en moitos países, facendo que produtos antes exclusivos sexan accesibles a máis persoas.

2. Aumento da riqueza, pero con desigualdades: A globalización provocou un aumento do Produto Interior Bruto (PIB) a nivel mundial e unha redución da pobreza extrema, pero tamén incrementou a desigualdade entre países, especialmente entre economías avanzadas e en desenvolvemento.

3. Maior poder das multinacionais: As grandes empresas multinacionais gañaron un gran poder, influíndo tanto nos mercados como nas políticas locais, e en ocasións dificultando a competencia de empresas máis pequenas ou locais.

4. Acceso á información: A expansión de internet e as tecnoloxías dixitais fixeron posible que un maior número de persoas teña acceso a información global e inmediata, cambiando a maneira en que se informan e toman decisións.

5. Multipolaridade: O poder económico e político xa non está só en mans de Estados Unidos e Europa. Países como China, India e outras nacións asiáticas emerxeron como novos centros de poder, cambiando o equilibrio global.

En resumo, a globalización é un fenómeno complexo e multifacético que afecta todas as áreas da vida moderna. Aínda que trae consigo melloras económicas e culturais, tamén xera desafíos como a desigualdade, a perda de identidade cultural e a concentración do poder económico en mans das grandes corporacións. 

A economía dixital, impulsada por tecnoloxías como o comercio electrónico, o blockchain e o 5G, é clave para a globalización actual. Non obstante, o nacionalismo, as políticas conservadoras, o cambio climático e as pandemias ameazan o seu avance. Para afrontar estes retos, governos e sociedade civil colaboran en iniciativas como a Axenda 2030 e o Acordo de París.

